
 

 

 

 

EQIKKAANEQ 

Kalaallit Nunaanni pinerluttulerinermi inatsisip aamma Kalaallit 

Nunaanni eqqartuussisarnermik inatsisip allanngortinneqarnerat 

pillugit inatsisissatut  

siunnersuut 

(Digitaliusumik innarliisarnerit akiorneqarnissaannut suliniutit, 

matumani isumapiloqarneq tunngavigalugu 

tatiginnilersitsiniaanerup, grooming-ip, 

inerteqqutinngortinneqarnera, meeqqamik atoqateqarnerup 

pinngitsaaliinermut naligiissinneqarnera, malunnaarsaarluni 

atoqateqarneq, upperisarsiortut aqutsisuata atoqateqarniarluni 

ilaasortamut inuup pisariaqartitsineranik imaluunniit 

pinngitsuuisinnaannginneranik atornerluinera il.il.)  

 

Kalaallit Nunaanni qallunaat akisussaaffeqarfiisa ineriartortinnissaannut 

naalakkersuisut Namminersorlutillu Oqartussat suliaqarnerannut ilaatillugu 

inatsisissatut siunnersuut suliarineqarpoq, meeqqanillu kinguaassiuutitigut 

innarliisarnerup akiorniarlugu suliniutit patajaallisarneqarnissaannik 

siunertaqarluni, matumani digitaliusumik innarliisarnerit ilanngullugit. 

 

Siullertut isumapiloqarneq tunngavigalugu tatiginnilersitsiniaanermik, 

grooming-imik taaneqartartoq pillugu immikkut ittumik 

aalajangersakkamik ilanngussinissaq inatsisissatut siunnersuutikkut 

aallarnerniarneqarpoq.  Isumapiloqarneq tunngavigalugu 

tatiginnilersitsiniaaneq, grooming, pisutut inuup, pineqartup 

kinguaassiuutitigut innarlerneqarnissaa imaluunniit meeqqap 

inuusuttulluunniit assinik tamataqanngitsunik imaluunniit assinik 

kinguaassiuutinut tunngassuteqartunik nassiussinissaa siunertaralugu, 

meeqqamut imaluunniit inuusuttumut tatiginnilernissamik 

ineriartortitsineratut paasineqassaaq. 

Eqqunngitsuliorfigineqartup qanoq issusaa imaluunniit ukiui 

eqqarsaatigalugit pinerluttuliortup taamaallaat mianersuaatsuliornerani 

pisut, isumapiloqarneq tunngavigalugu tatiginnilersitsiniaaneq, grooming,  

pillugu aalajangersakkami ilaatinneqarnissaat siunnersuutigineqarpoq.   

Pisuni pinerluttuliortoq, eqqunngitsuliorfigineqartup qanoq issusaa 

imaluunniit ukiui eqqarsaatigalugit taamaallaat mianersuaatsuliorpat, 

isumapiloqarneq tunngavigalugu tatiginnilersitsiniaaneq, grooming, pillugu 

aalajangersakkami pisut ilaatinneqarnissaat siunnersuutigineqarpoq.  

Isumapiloqarneq tunngavigalugu tatiginnilersitsiniaaneq, grooming, pillugu 

aalajangersagaq siunnersuutigineqartoq malillugu, pisut, pinertuliortoq 

eqqunngitsuliorfigineqartup ukiui eqqarsaatigalugit taamaattoq 

mianersuaalliorsimatillugu, pinerluttuliortup eqqunngitsuliorfigineqartup 

ukiunik ilisimasaqannginnerata malitsigisaanik, siunertaqarluni 

iliuuseqarnertut pinerluttuliortumut akisussaaffigitinneqarsinnaannginnera, 

tamatuma kingunerissavaa. 

Suliani isumapiloqarneq tunngavigalugu tatiginnilersitsiniaanermik, 

grooming-imik, tunngassuteqartuni eqqartuussisarnermik inatsimmi § 333, 

imm. 1 malillugu eqqunngitsuliorfigineqartup toqqammavigisassatut 

illersuisumik ivertitsivigineqarnissamik periarfissaqassasoq, aammattaaq 

siunnersuutigineqarpoq.  

Pinerluttulerinermi inatsimmi inunnut 18-it inorlugit ukiulinnut, 

pinerluttuliortup qitornassaanut imaluunniit qitornarsiaanut imaluunniit 

ilinniartitassatut, perorsagassatut assigisaannilluunniit tatigineqarluni 

paarisaanut, kinguaassiuutitigut atassuteqarnernik inerteqquteqarnerup 

annertusineqarnissaa aappaattut aallarnerniarneqarpoq, taamaalilluni 

aalajangersakkami siunissami aamma kannguttaalliorfiginninneq 

ilaatinneqalissalluni.  Assersuutigalugu siunissami atuartup 

ilinniartitsisuminit kannguttalliorfigineqarnermik iliuuseqarfigineqarnerani 



 

 

atuartup akuersissuteqaqqaarsimanera 

pinngitsuutitsissutaasussaajunnaassasoq allannguinerup ilaatigut 

kingunerissavaa.   

 

Pinerluttulerinermi inatsimmi §§ 77-imiit 81 ilanngullugu 

annertusineqarnissaat siunnersuutigineqarpoq, taamaalilluni 

aalajangersakkat taakku siunissami aamma iliuutsit pinerluttuliortup 

pineqartumut kinguaassiuutitigut imminut iliuuseqartitsineranut 

tunngassuteqartut, matumani sextortion-imik taaneqartartoq ilanngullugu, 

ilaatinneqalernissaat pingajuattut aallarnerniarneqarpoq.  Soorlu suliani 

isumapiloqarneq tunngavigalugu tatiginnilersitsiniaanermik, grooming-

imik, tunngassuteqartuni, suliani taakkunani eqqartuussisarnermik 

inatsimmi § 333, imm. 1 malillugu illersuisumik ivertitsisoqarnissaanik 

eqqunngitsuliorfigineqartup periarfissinneqarnissaa 

siunnersuutigineqarpoq. 

 

Inummik pinerluttuliortumik allaasorinnittumik atoqateqarnerup 

allatulluunniit kinguaassiuutitigut atassuteqarnerup pinngitsaaliinertut 

pinerluutinngortinneqarnissaa pillugu aalajangersakkamik 

ilanngussisoqarnissaa sisamaattut aallarnerniarneqarpoq. 

 

Tamatuma saniatigut inuup 22-inik ukioqalereersimasup meeqqamik 15-it 

inorlugit ukiulimmik atoqateqarnera allatulluunniit kinguaassiuutitigut 

atassuteqarnerata ilaatinneqalernissaanut pinerluttulerinermi inatsimmi 

pinngitsaaliineq pillugu aalajangersakkap annertusineqarnissaa tallimaattut 

aallarnerniarneqarpoq.  Pinerluttuliortoq 22-inik ukioqalereersimappat, 

meeqqamik 15-it inorlugit ukiulimmik atoqateqarneq allatulluunniit 

kinguaassiuutitigut atassuteqarneq siunissami pinerluttulerinermi inatsimmi 

§ 79-imut atassuserneqarnani pinerluttulerinermi inatsimmi 77, imm. 2-mi, 

oqaaseqatigiit aappaannut atassuserneqarnissaa aalajangersakkap 

kingunerissavaa. 

 

Inuup suliaqarnikkut, aningaasaqarnikkut imaluunniit passunneqarnermik 

paaqqutarineqarnermilluunniit pinngitsuuisinnaannginneranik ingasattumik 

atornerluineq pillugu pinerluttulerinermi inatsimmi § 78, imm. 2-mi 

suliassaqarfiup pinerluutinngortinneqartup annertusineqarnissaa 

arferngattut aallarnerniarneqarpoq, taamaalilluni upperisarsiortut 

aqutsisuisa atorfimminnik ingasattumik atornerluinerisa 

ilanngunneqassallutik.  Upperisarsiortut aqutsisuata taassumalu ilagiivini 



 

 

ilaasortap akornanni pinngitsuuisinnaannginneq atassasoq, aamma 

atassuteqarneq taamaattoq ilaasortamut atoqateqarnissaq allatulluunniit 

kinguaassiuutitigut atassuteqarnissaq anguniarlugu upperisarsiortut 

aqutsisuannit tamanna ingasattumik atornerlunneqartoq, aalajangersakkap 

atorneqarnissaanut piumasaqaataassaaq. 

 

Naggataagut pinerluttulerinerinermi inatsimmi aalajangersakkani arlalinni 

oqariartaatsit nutarterneqarnissaat arfineq aappaattut 

aallarnerniarneqarpoq, taamaalilluni ullumikkut “pornografiskiusunik” 

taaguusersuineq siunissami nalinginnaasumik “kinguaassiuutitigut 

atortussanik” taaneqassallutik. 

 

Inatsisit allanngortinneqarneri ulloq 1. juli 2024 atuutilissasoq 

siunnersuutigineqarpoq.  

 


